
Inatsisartunut ilaasortaq Hans Enoksen, Siumut 

/Maani 

 

  

Angallatinut pisassakippallaartunut pisassiissutit qaffanneqarnissaat pillugu § 37

naapertorlugu apeqqummut nr. 2013-049-mut akissut. 
 

Inatsisartut Suleriaasianni § 37, imm. 1 naapertorlugu sinerissap qanittuani 

qaleralittassiissutit pillugit apeqquteqarputit. Apeqqut uannit akisassanngorlugu 

innersuunneqarpoq. 

 

Apeqqut 1 
” Qaleralinniarneq eqqarsaatigalugu aaqqissuussinermi angallatit pisassakippallaartut 
qaqugu pisassaminnik aaqqiiffiginiarneqarpat?” 

 

Apeqqummut 1-imut akissut 
Aallaqqaasiullugu nalunaarutigissavara qaleralittassiissutit ataatsimut isigalugit 

aqutsiveqarfinni pingasuni taakkunani qaleralittassiissutit qaffanneqarnissaannut 

periarfissaasinnaasut Aalisarneq pillugu Siunnersuisoqartigiit ulloq 16. maj 

ataatsimiinnissaanni oqaluuserineqassasoq. Pisassiissutinik qaffaasinnaaneq pillugu 

Aalisarneq pillugu Siunnersuisoqatigiit tusarniarneqartussaapput. Tamanut tunngasumik 

qaleralittassiissutinik qaffaassutit angallatinut tamanut iluaqutaassapput. 

 

Sinerissap qanittuani qaleralinniarnermi angallatinut 6 meteri sinnerlugu angissusilinnut 

pisassiissutit nammineq pigisat niuerutigineqarsinnaasut aalisarneq pillugu 

ataatsimiititaliarsuup inassuteqaataata kinguneranik 2012-imi atuutilersinneqarput. 

Naalakkersuisut isumaqanngillat maannakkuugallartoq  aalisariutinik taakkunannga 

piginnittunut pisassiissutinik agguaasimaneq pillugu allannguinissamut imaluunniit 

allanngortiterinissamut tunngavissaqartoq. Pisassiissutinik, aalisariutinut taakkununnga 

tunniunneqareersimasunik, allannguineq agguaasseqqinnerluunniit taamaalilluni aatsaat 

naliliiffigineqarsinnaavoq tunngavisumik inatsimmik allannguinissamut atatillugu. 

Naalakkersuisut taamaammat aalisarneq pillugu inatsisissamut siunnersuummut 

nutaamut atatillugu apeqqut taanna isummerfigissavaat, taannalu 2014-imi upernaakkut 

pinissaa naatsorsuutigineqarpoq. 

